
যদি পুৰুষৰ নাই নিদ্ৰাৰ ব্যাপাৰ।

বিষয়ী যোগীৰ তভো ভিন্ন যে প্ৰকাৰ॥

লোকৰ যেখনি দিবা যোগী ৰাত্ৰি মানে।

লোকৰ ৰাত্ৰিক পুনু দিবা বুলি জানে॥

দিবা কৰি কৰ্ম্ম যোগী জানয় সাক্ষাত।

বিষয়ক এড়ি যোগী ৰময় আত্মাত॥

অন্ধকাৰ বোলে যোগী লোকৰ দিবাত।

সৰ্ব্ব কৰ্ম্ম এড়ি যোগী নিদ্ৰা কৰে তাত॥

নিবৃত্তি কৰ্ম্মক যোগী দিবা মাত্ৰ বোলে।

সংসাৰৰ মুক্ত হৈয়া সেহি পথে চলে॥

বিষয়ৰ পন্থ জানা বিগোট প্ৰবৃত্তি।

যোগী নচলয় বুলি অন্ধকাৰ ৰাত্ৰি॥

যেন পেঁচা দিবা ভৈলে নমাতে নখায়।

ৰাত্ৰি ভৈলে গতি কৰি ভ্ৰমে ভক্ষ চাই॥

যদি বোলা যোগীগণ বিষয়ত নাই।

কেমনে থাকয় চলে কেন মতে খায়॥

যেহেন কাহাকো জল নোখোজে সাগৰে।

তথাপিতো নদনদী জলে পূৰ্ণ কৰে॥

সেহিমতে যোগীৰ যে নিজ কৰ্ম্ম ফলে।

আপুনি মিলয় আসি যত্ন নকৰিলে॥

যদি বোলা যোগী যদি বিষয়ক যাই।

আৰু ব্ৰহ্ম সমাধি আছয় কোন ঠাই॥

যেহেন জলত খোণ্টে বৰখি লগাই।

ব্ৰহ্ম হন্তে মনক আশ্ৰয় সেহি ঠাই॥

সৰ্ব্ব জল ভৰি সিন্ধু নভাঙ্গে কাষৰ।

বিষয়ৰ ভোগে যোগী সেহি পটন্তৰ॥

যদি ভোগ কৰৈ ভোগে নোহে আসকতি।

সৰ্ব্বঠায়ে চলে মন ব্ৰহ্মে দিয়া মতি॥

ঈশ্বৰ ভজনে যত মোহ অন্ধকাৰ।

পূৰ্ব্বত গুচিল পাছে তৰয় সংসাৰ॥

